Монгол Улсын Их Хурлын 2011 оны намрын ээлжит чуулганы Нийгмийн бодлого, боловсрол, соёл, шинжлэх ухааны  байнгын хорооны 10 дугаар сарын 05-ны өдөр (Лхагва)-ийн хуралдаан 11 цаг 10 минутад Төрийн ордны “В” танхимд эхлэв. 

Байнгын хорооны дарга, Улсын Их Хурлын гишүүн Д.Очирбат ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 18 гишүүнээс 10 гишүүн ирж, 55.5 хувийн ирцтэй байв. 


Чөлөөтэй: З.Алтай, П.Алтангэрэл, Ц.Баярсайхан, Л.Гүндалай, Ц.Дашдорж, Д.Кёкүшюзан Батбаяр, С.Эрдэнэ;


Өвчтэй: Д.Дондог;


Нэг. Нийгмийн халамжийн тэтгэвэр, тэтгэмж, мөнгөн тусламж, дэмжлэг болон “Хүний хөгжил сан”-гийн хишиг, хувийг иргэдэд олгох үйлчилгээ үзүүлэхдээ банкны хураамжийг иргэн өөрөө хариуцах Засгийн газрын тогтоолтой холбогдолтой буюу хуулийн хэрэгжилтийг хэрхэн ханган ажиллаж байгаатай танилцсан байдал (мэдээлэл)


Хэлэлцэж буй асуудалтай холбогдуулан Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа, П.Тогоо нарын бүрэлдэхүүнтэй ажлын хэсэг байлцав. 


Мэдээллийг Улсын Их Хурлын гишүүн Д.Арвин танилцуулав. 


Танилцуулгатай холбогдуулан Улсын Их Хурлын гишүүн Ц.Даваасүрэн, Г.Баярсайхан, С.Бямбацогт, Р.Раш нарын асуусан асуултад Улсын Их Хурлын гишүүн Д.Арвин, Д.Очирбат нар хариулж, тайлбар хийв. 


Улсын Их Хурлын гишүүн Ч.Улаан, Д.Оюунхорол, Д.Одбаяр, Ц.Даваасүрэн, Д.Одбаяр нар санал хэлэв. 

Д.Очирбат: -  Байнгын хорооноос ажлын хэсэг байгуулах тухай тогтоолын төслийг дэмжиж байгаа гишүүд гараа өргөнө үү. 

Зөвшөөрсөн:

10

Татгалзсан:

0

Бүгд:


10

Гишүүдийн олонхийн саналаар дэмжигдлээ.

Хуралдаан 17 цаг 05 минутад өндөрлөв.

Тэмдэглэлтэй танилцсан: 


НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН 

ХОРООНЫ ДАРГА







Д.ОЧИРБАТ

Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ








Ц.АЛТАН-ОД

МОНГОЛ УЛСЫН ИХ ХУРЛЫН 

2011 ОНЫ НАМРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 10 ДУГААР САРЫН 05-НЫ ӨДӨР (ЛХАГВА ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Хуралдаан 11 цаг 10 минутад эхлэв.


Д.Очирбат: - Өнөөдөр хүрэлцэж ирсэн гишүүд та бүхэндээ болон хэвлэл мэдээллийн байгууллагын та бүхэнд энэ өдрийн мэндийг дэвшүүлье. Байнгын хорооноос өнгөрсөн жилийн хугацаанд бас нэлээдгүй олон ажил, хууль эрх зүйн орчинтой танилцах болон хууль эрх зүйн хэрэгжилтийг шалгах талаар асуудлууд хэлэлцэгдэж байгаа. Үүний нэг нь удахгүй сая 9 сарын 1-нд боловсролын байгууллагын сургуулийн өмнөх насны боловсролын байгууллагын сургалтын асуудлууд, ясли, цэцэрлэгийн асуудлуудын талаар бас хөндөгдсөн. Нийгэмд бас нэлээдгүй олон асуудлууд үүссэн. Проблемтэй чухал хөндөгдсөн асуудлууд үүсэж байгаа. Энэний нэг нь бол Улаанбаатар хотын сургуулийн өмнөх насны хүүхдийн сургууль, цэцэрлэгт хамрагдалтын асуудал нэлээдгүй хүнд байгаатай холбогдуулаад Боловсролын сайд, Нийслэлийн Засаг даргаас бас сонсголыг сонсох ёстой байгаа. 

Өнөөдөр Хүний хөгжлийн сангийн мөнгийг тарааж байгаатай холбогдуулаад тэр дээр үүссэн, ард иргэдээс бас Улсын Их Хурлын гишүүд өнөөдөр завсарлагаанаар бас орон нутаг тойрогтоо ажилласан. Энэ тойрогтоо ажилласантай холбогдуулаад тойрогт гарсан саналын нэгээхэн хэсэг нь манай Байнгын хороон дээр Хүний хөгжлийн 21 мянган төгрөгийг орон нутагт тарааж байгаа, хүндрэлтэй бэрхшээлтэй байгаа, тэр дундаас шимтгэл хурааж авч байгаатай холбогдуулан нэлээдгүй олон асуудлууд тулгамдаж манай Байнгын хороон дээр санал хүсэлт ирсний дагуу энэ асуудлын талаар сонсгол мэдээлэл сонсохоор ирсэн байна. 

Тэгээд өнөөдрийн үүссэн нөхцөл байдалтай холбогдуулан Улсын Их Хурлын гишүүн Д.Арвин гишүүн мэдээллийг хийнэ. Товч мэдээллийг хийнэ. 

Д.Арвин: - Баярлалаа. Эрхэм гишүүдийн энэ өдрийн амар мэндийг эрин мэндчилье. Ард иргэдээс нийгмийн бодлого, боловсрол, соёл, шинжлэх ухааны байнгын хороонд болон Улсын Их Хурлын гишүүдэд “Хүний хөгжил сан”-гаас 21 мянган төгрөг олгож байгаа боловч 350 төгрөгийг банкны үйлчилгээний шимтгэл хураамжид авч нийт 20650 төгрөг өгч байна гэдэг санал гомдол ирсээр байна. Мөн энэ мөнгийг авахад маш их чирэгдэл гарч байгааг ч иргэд шүүмжилсээр байна. Энэ мөнгө нэг хүнээс 350 төгрөг авдаг боловч сард аваад үзэхэд 2.6 сая хүнээр бодоход сард 945 сая төгрөг, нэг жилд 11 тэрбум 340 төгрөгийн татварыг ард иргэдийн мөнгөнөөс татаж нэг банкинд байршуулсан байна. 

Хүний хөгжил сангийн хишиг, хувийг иргэдэд олгох үйлчилгээ үзүүлж байгаа хураамжийн гэрээнд нэмэлт өөрчлөлт оруулах тухай Нийгмийн хамгаалал, хөдөлмөрийн яамны сайдаас Монгол Улсын Засгийн газрын 2011 оны 4 дүгээр сарын 27-ны өдрийн хуралдаанаар хэлэлцүүлэн дэмжүүлсэн байна уг асуудлыг. Уг гэрээнд банкны эрх үүргийн 3.8-д банк нь энэхүү гэрээний 2.2-т заасны дагуу хөдөлмөр халамжийн үйлчилгээ, хэлтсүүдийн бичгээр ирүүлсэн жагсаалт, файлыг үндэслэн нийгмийн халамжийн тэтгэвэр, тэтгэмж, тусламж, хөнгөлөлтийг мөнгө авагчдад банкны үйлчилгээг хөнгөн шуурхай үзүүлж мөнгө тавьж олгосон гүйлгээ бүрт үйлчилгээний хураамжийн 100 төгрөгийг тооцож нэхэмжлэн сар бүрийн эцсийн ажлын өдөрт багтаан авна гэсэн бас гэрээ хийсэн байх юм. 

3.10-т банк нь харъяа хэлтсүүдийн Хүний хөгжил сан, нийгмийн халамжийн сангийн харилцах дансуудыг дундаж үлдэгдэл 0.3 хувийн хүүг тооцож Сангийн яамны төрийн сангийн тоот дансанд төвлөрүүлнэ гэж бас заасан байна. Нийгмийн хамгаалал хөдөлмөрийн яам нь Хадгаламж банкинд ард иргэдээс сар бүр 350 төгрөг, мөн одоо Засгийн газраас үйлчилгээний хураамжид сар бүр 100 төгрөг, нийт 450 төгрөг төлөхөөр гэрээ хийсэн байна. 

Нийгмийн хамгааллын яам ард иргэдийн мөнгөнөөс гар хүрэлгүйгээр 21 мянган төгрөг тараах бүрэн бололцоотой гэж бид үзэж байгаа юм. Сар бүр Хүний хөгжил сангийн харилцах дансны үлдэгдлээс 0.3 хувийн хүүг бодож тооцсон мөнгөнөөс үйлчилгээний хураамж хурааж авч болох юм. Нөгөө талаар Монгол Улсад үйлчилж байгаа банкуудын дунд нөхцөл, сонгон шалгаруулалт хийсэнгүй шууд Хадгаламж банкинд гэрээ хийсэн байна. Мөн 21 мянган төгрөгийг ард иргэдэд тараах олон зохион байгуулалтын аргыг хэрэглэхгүй ард иргэдийг чирэгдүүлж байна. Иймд дараахь саналыг Нийгмийн бодлогын байнгын хорооны анхаарлын төв оруулж байна. 

Нэг. Хүний хөгжил сангийн 21 мянган төгрөгийг 2011 оны 10 дугаар сарын ард иргэдэд тараах мөнгөнөөс 350 төгрөгийг хасахгүй өгөхийг Засгийн газарт яаралтай мэдэгдэх. 


Гурав. Ард иргэдийн мөнгөнөөс авсан 350 төгрөгийг нөхөн төлүүлэх. 


Дөрөв. Нийгмийн бодлого, боловсрол, соёл, шинжлэх ухааны байнгын хорооноос ажлын хэсэг томилон Хүний хөгжил сангийн мөнгөний тараалтад шалгалт оруулан Байнгын хороонд эргэн хэлэлцэж ард иргэдийн мөнгөнөөс хууль бусаар мөнгө татсан хариуцлагатнуудад хариуцлага тооцож хүлээлгэхийг бид одоо зорилт болгон тавьж байна. 

Анхаарал тавьсанд баярлалаа. 


Д.Очирбат: - Манай Байнгын хорооны гишүүдээс сая Д.Арвин гишүүний мэдээлэлтэй холбогдуулаад асуух асуулттай гишүүд байна уу? За Ц.Даваасүрэн гишүүн, С.Бямбацогт гишүүн, Г.Баярсайхан гишүүн. 


Ц.Даваасүрэн: - Энэ 350 төгрөгийн шимтгэл авч байна шүү дээ. Мөн 100 төгрөгийн шимтгэл авч байна гэсэн яриа байгаад байгаа юм. Энэ давхар ороод байна гэсэн үг үү, нэгдүгээрт.

Хоёрт, энэ 350-ыг авахаар сард хичнээн хэмжээний шимтгэл төлж, жилдээ хэд болоод байгаа юм бэ? 11 тэрбум гээд байгаа тэр тоог яамнаас нь гаргуулж авсан уу, эсвэл та бүгдийн хийсэн тооцоо юу? гэсэн энэ хоёр зүйлд хариулаач. 

Д.Очирбат: - Д.Арвин гишүүн хариулъя. 


Д.Арвин: - Нийгмийн хамгаалал, хөдөлмөрийн яам Хадгаламж банктай гэрээ хийсэн байна л даа. Энэ гэрээг Хадгаламж банкныхнаас нь бид авчруулж өгсөн байгаа. Гарын үсэг зурсан. Энэ гэрээний дагуу банкны эрх үүрэгтэй, банк нь 3-ын 8-д банк нь энэхүү гэрээний 2.2-т заасны дагуу хөдөлмөр халамжийн үйлчилгээний хэлтсүүдээс бичгээр ирүүлсэн жагсаалт файлыг үндэслэн нийгмийн халамж, тэтгэвэр тэтгэмж, тусламж бусад хөнгөлөлтийн мөнгө авагчдад банкны үйлчилгээг хөнгөн шуурхай үзүүлж мөнгө тавьж олгосон гүйлгээ бүрийн үйлчилгээний хураамжийг 100 төгрөгөөр тооцож нэхэмжлэн сар бүр эцсийн ажлын өдөрт багтаан авна гэсэн байгаа. 

Тэгэхээр бид мэдэж байгаа шүү дээ. Жилийн төсөвт бид банкны үйлчилгээ хийсэнд зориулаад 3, 4 тэрбум төгрөгийг баталж энэ үйлчилгээ хийсэн банкууддаа бид 100 төгрөгөө өгч байгаа. Гэтэл энэ Хадгаламж банкинд бас энэ хураамж хийсний 100 төгрөгийг улсын мөнгө очиж байгаа гэсэн үг болж байгаа. Очиж байгаа. Одоо энэ гэрээндээ заачихсан байна шүү дээ. Улсаас ч 100 төгрөгөө аваад. Тэгээд тэр дараа нь 3.9-д Хүний хөгжил сангаас хишиг хувь олгосон файл хөрвүүлэлт иргэдийн дансанд бэлэн бусаар шилжүүлсэн зардал, бэлнээр болон шилжүүлсэн зэрэг банкны үйлчилгээний шимтгэл хураамжид нийтдээ 350 төгрөгийг тухайн иргэнээс авна гэж бас ингээд заасан байгаа юм. Тэгээд энэ мөнгүүдийг бид мэдээж шүү дээ Монгол Улсын хуулиар, Хүний хөгжил сангийн хуулиараа 2.6 сая хүндээ бид өгч байгаа шүү дээ. Зарим нь аваагүй. Одоо биднээс эхлээд аваагүй их хүн байгаа. Энэ хүмүүсийн мөнгө бол тэнд үлдэж байгаа мөнгөнөөс нь бас заагаад 0.3 хувийн хүүг Засгийн газар өгнө гэсэн ийм заалт энд байна. Ингээд аваад үзэхээр 2.6 сая хүнийг 350-д өгч бид хуулиараа мөнгөө шилжүүлж байгаа шүү дээ, Сангийн яам, төрийн сангаас энэ Хадгаламж банк руу. Тэгэхэд сард 945 сая төгрөг Хадгаламж банк дээр зөвхөн хураамжийн мөнгө. Тэгээд жилээр тооцохоор. Одоо чинь энэ гэрээг 2011 оны 01 сарын 19-ны өдөр хийсэн байна гэдэг чинь өнөөдөр одоо хэдэн сар билээ. Бүтэн 10 сар би авчихсан байна гэж бодож байгаа. Ингээд бодоод үзэхэд 8.0 тэрбум төгрөг энэ банкинд зүгээр одоо цугларсан. Тэгээд 100 төгрөгөө авч байгаа. 

Энд би сүүлийн үед маш их бухимдаж байгаа эмэгтэй гишүүнийхээ хувьд, хоёрдугаарт Байнгын хорооны гишүүнийхээ хувьд. Яагаад гэвэл ард иргэд, би сая өөрийнхөө тойргоор явлаа. Нийслэл Улаанбаатар хотын Баянзүрх дүүргийн ард иргэдтэй уулзлаа. Бүгд энийг хүсэж байгаа учраас Их Хурал 10 сарын 01-нээс эхлүүлээд бидний энэ 350 төгрөг авахыг болиулаачээ гэдэг ийм шаардлага тавьсны үндсэнд Байнгын хороон дарга асуудлыг тавьж өчигдөр бид жижигхэн шалгалт. Тэгээд энийг одоо нарийвчлан шалгах учраас энэ саналаа оруулж ирж байгаа юм. 

Д.Очирбат: - Г.Баярсайхан гишүүн. 


Г.Баярсайхан: - Би асуух асуулт байна. Энэ гэрээ байгуулсан нь арилжааны банк юм байна л даа. Тэгэхээр та бүхэн мэдэж байгаа. Төрөөс аливаа нэгэн мөнгө төгрөгтэй холбоотой асуудал гарахаар энэ бол тухайн журам хуулийнхаа дагуу тендерээр зарлагдаад явдаг. Миний ойлгосноор энд хувийн арилжааны банкинд энэ иргэдийн 21 мянган төгрөгийн олголтыг шууд гэрээ хийгээд олгогдож байгаа юм байна л даа. Үүнийг би хувьдаа буруу гэж бодож байгаа юм. Арилжааны банкуудын дунд тендер зарлаад хамгийн бага үнийн санал хэлсэн тэр банкаар нь бас үйлчлүүлж болно гэж би хувьдаа бодож байгаа юм. Тэгэхээр ерөөсөө төр бол иргэдийн халаас руу гараа дүрсэн байсан. Одоо шуугаа дүрж байна гэж ойлгогдож болохоор байна шүү дээ. 

Тэгэхээр ямар журам, Засгийн газрын ямар хуралдаанаар энэ асуудлыг шийдсэн юм бэ? Тендер зарлагдсан юм уу, эсвэл одоо шууд өөрийнхөө төрийнхээ банкинд өгөөгүй яагаад заавал арилжааны банкинд өгсөн юм бэ гэдэг асуудал байна л даа. 

Д.Арвин: - Энэ бол зарим асуудлууд нь тодорхой биш байгаа. Энэ асуудлыг Нийгмийн хамгаалал, хөдөлмөрийн яамны сайд бол Засгийн газрын 2011 оны 4 сарын 27-ны хурлаар хэлэлцсэн байна лээ. Үүнтэй холбогдуулаад миний бие өчигдөр Засгийн газрын Хэрэг эрхлэх газрын нэлээн өндөр бүрэлдэхүүнд, энэ хуралд оруулдаг хүмүүст асуудал тавьсан. Та нар ийм хариуцлагагүй асуудлыг яагаад одоо ингэж Засгийн газрын хурлаар оруулж байгаа юм бэ гэсэн. Хэрэг эрхлэх газар бол энэ асуудлыг 3 удаа бид албан ёсоор буцаасан. Энэ бол хууль бус гэж бид буцаасан гэдгээ хэлж байна. Дөрөв дэх удаагаа сайд бол шууд хурал дээр орж энэ асуудлыг өөрөө хүчээр шийдүүлсэн гэдэг ийм асуудлыг Засгийн газрын Хэрэг эрхлэх газраас одоо бас албаны хүмүүс надад мэдээлсэн. Энэ бол шалгалтын явцад энэ илрэх байх гэж бодож байна. 

Д.Очирбат: - За ойлгомжтой Д.Арвин гишүүн ээ. Зарим нэг асуудлыг, нарийн тодруулах асуудлыг ажлын хэсэг гараад, Байнгын хорооноос ажлын хэсэг гараад тэрний дараагаар бас нэмж тодруулж асуух ёстой. 


С.Бямбацогт гишүүний микрофон дээр. 


С.Бямбацогт: - Улсын Их Хурал шийдвэр гаргахдаа иргэн бүртээ 1 сая 500 мянган төгрөг олгоно гэсэн болохоос 1 сая 490 ч гэдэг юм уу шимтгэл аваад сая 500-гаас дутуу мөнгө олгоно гэсэн шийдвэр гаргаагүй л дээ. Үндсэндээ энэ шимтгэл авч байгаа байдал маань сая 500 биш сая дөрвөн зуун хэд гэдэг юм бэ тийм ээ тийм мөнгө олгохоор болчихсон юм шиг харагдаж байна л даа. Үндсэндээ Улсын Их Хурлын гаргасан шийдвэрийг Засгийн газар маань зөрчсөн л тийм асуудал болж байгаа юм шиг байна гэж ойлгогдож байна. 

Тэгээд дөрвөн асуулт байна. Нэгдүгээрт нь бид 2006-2008 онд хүүхдийн мөнгө гэж олгож байсан. Сар бүр хүүхэд бүрт олгож байсан. 0-16 насны хүүхэд бүртээ. Энэ үедээ ямар шимтгэл авч байсан юм бол, ямархуу журмаар олгож байсан юм. Тэр үед хүндрэл гарч байсан тохиолдол байдаг юм болов уу? Хэдэн төгрөгийн шимтгэл авдаг байсан юм бол. Ямар журмаар хүүхдийн мөнгийг олгож байсан юм бэ? Энэ тал дээр бас мэдээлэл байвал хэлж өгөөчээ гэж. 

Хоёрдугаарт нь, энэ 2011 оны 4 сарын 27-ны өдөр Засгийн газар зөвшөөрөл өгсөн юм байна. Хүний хөгжил сангаас иргэдэд олгох мөнгөнөөс 350 төгрөгийн хураамжийг авч болно гэсэн зөвшөөрлийг 4 сарын 27-нд өгсөн юм байна. 1 сарын 19-нөөс эхлээд аваад эхэлсэн юм байна л даа. Үндсэндээ Засгийн газрын шийдвэр гараагүй байхад хураамжаа аваад эхэлсэн юм байна. Энэнээс урьд нь өнгөрсөн жил бид бас иргэн бүртээ 70, тэгээд 150 ч билүү бас мөнгө өгч байсан. Энэ үедээ ямар хураамж авч байсан юм. Дээрээс нь зөвхөн хадгаламжийн банкиндаа байна уу, эсвэл өөр бусад банкууд энэ гэрээ хийж шимтгэлийг авч байгаа юу. Урьд нь ямархуу хураамж авч байсан, өнөөдөр 350 болчихсон юм бэ энийг хэлж өгөөчээ. 

Гуравдугаарт нь, энэ банкуудаа яаж шалгаруулсан юм бол. Өрсөлдөөний дунд нээлттэйгээр хамгийн бага хямд шимтгэлтэй, хамгийн хурдан шуурхай үйлчилнэ гэсэн тийм нээлттэй сонгон шалгаруулалтаа зарласан юм уу, эсвэл шууд нэг банкийг шууд гэрээ хийж энэ шимтгэл авах асуудлаа шийдсэн юм болов уу? Энэ дээр судалсан юм байгаа болов уу? 

Дөрөвдүгээрт нь, Д.Арвин гишүүн сая хэлж байна. Нөхөн төлүүлж болно. Нөхөн төлүүлье гэж. Урьд нь авсан шимтгэлүүдийг нөхөн төлүүлэх асуудал бас ярьж болох уу, болохгүй юу. Энэ 4 асуултад хариулт өгөөчээ. 

Д.Арвин: - Зарим асуудлуудыг нэлээн шалгалтын явцад тодруулах ёстой гэсэн ийм үндэстэй байна. Өмнө нь бас манайх ийм мөнгүүд өгч байсан. Энэ мөнгийг бас Засгийн газрын сайдаар ажиллаж, Ерөнхий сайдаар ажиллаж байсан хүмүүсээс бас тодруулж утсаар асуухад бид нар хуучин бол ард иргэдээ нэг удаа хадгаламжийн дэвтэр өгөөд хадгаламжийн дэвтэрт нь мөнгийг нь өгөөд тэгээд дахиж мөнгө ерөөсөө энэ мөнгөнөөс шимтгэл авч байгаагүй. Энэ өгч байсан бусад мөнгөнөөс. Тийм учраас хадгаламжийн дэвтрийн нэг мөнгө авч байсан байх. Ингэж сар болгон авч байгаагүй гэдэг. Өмнө нь ийм арга барил ерөөсөө ард иргэдийн мөнгөнөөс авч байсан арга барил байгаагүй юм билээ гэж үзэж байна. 

За тэр нөхөн төлбөр олгох асуудлыг бол заавал өгүүлнэ гэдгийг ард түмэнд бид өөрсдөө амласан шүү дээ. Хууль бусаар 21 мянган төгрөгийг нь зүгээр нэг өгчихгүй 350-ыг нь авчихсан тэр эрхтнүүд байсаар байхад яагаад бид энийг харсаар байж. Одоо ямар нэгэн хуулийн гаргалгаа гаргана гэж бодож байна. Одоо миний энэ ажиллаж байгаа, энийг шүүрч авсан гол явдал нь бол ерөөсөө ард иргэдийг өгсөн өдрөөс нь эхлүүлээд 350-ыг нь өгүүлэх бүх хууль тогтоомж, бүх зүйлүүдийг барьж ажиллана гэсэн байдлаар ажиллаж байна. Одоо сүүлдээ бүр ард түмнийхээ мөнгө рүү хүртэл халаасалж орж байгаа хүмүүстэй хатуу тэмцье гэсэн ийм бодолтой байгаа. Ард түмэн ч өөрсдөө энийг хүсэж байгаа. Бусад асуултуудыг нөгөө шалгалтын явцад банкаа шалгаруулсан уу. Одоогийн байдлаар шалгаруулаагүй гэдэг нь энэ гэрээнээс харагдаж байгаа юм. Яг нөгөө шалгалтын явцад юу гарах нь вэ тэрийг харъя гэсэн ийм байр суурьтай байна. 

Д.Очирбат: - С.Бямбацогт гишүүний асуулт ерөнхийдөө тайлбараа хийсэн. Мэдээлэл хийсэн гишүүнээс асууж байгаа. Гэхдээ өнөөдрийн мэдээлэл хийж байгаа бол бас Байнгын хорооны хурал хийж байгаа асуудал бол ажлын хэсэг гаргаж энэ 350 төгрөгийг хууль бусаар одоо иргэддээ очих мөнгөнөөс авч байна гэсэн үндэслэлээ одоо мэдээлэл хийсэн гэж ойлгож байгаа. Тийм учраас Байнгын хорооноос ажлын хэсэг гарна. Ажлын хэсэг гарсны дараагаар Байнгын хороо хуралдаж бас мэдээллийг нэлээн нягталж авах боломжтой. Энэ үед бас нэлээдгүй зарим нэг асуултыг тодруулж өгнө гэж. 

Одооны үүсээд байгаа, түрүүн С.Бямбацогт гишүүний хэлдэг бол яг үнэн л дээ. 21 мянган төгрөгийг өгнө гэсэн болохоос 20 мянга 650 төгрөгийг өгнө гэж хэлээгүй. Тийм учраас өнөөдрийн үүсээд байгаа нөхцөл байдал зайлшгүй бас Их Хурлын гишүүд анхаарахгүй болохгүй ийм нөхцөл байдлын асуудал. Үүссэн асуудал. Дээрээс нь бас 536 хувьцааг иргэдэд олгохдоо 5 мянган төгрөгийг бас авч байгаа. Энэ 5 мянган төгрөгийг бас 2.7 сая хүн амдаа үржүүлэх юм бол 136 тэрбум төгрөг болох жишээтэй. Иймэрхүү мөнгөний асуудлууд банк болоод бусад холбогдолтой мөнгөний асуудлууд яваад байгаа учраас манай Байнгын хорооноос цаашдаа энэ тал дээр бас ажлын хэсэг гаргаж, хянаж шалгаж, мэдээллийг авна. 

За мэдээлэлтэй холбогдуулаад санал хэлэх гишүүд байна уу? Ч.Улаан гишүүн, Д.Оюунхорол гишүүн. За Ч.Улаан гишүүнд микрофон өгье. 

Ч.Улаан: - За баярлалаа. Энэ Хүний хөгжил сангаас өгч байгаа мөнгийг, энэ хандивыг ард иргэдэд аль болохоор чирэгдэлгүй, хөнгөн шуурхай хүргэх асуудалд анхаарал хандуулж байгаа нь зөв л дөө. Энэ ажлыг аль болохоор хөнгөн шуурхай зохион байгуулах хэрэгтэй. Гэхдээ би өнөөдөр эндээс ажлын хэсэг томилно гэдэг хэр оновчтой юм бол доо. Би эргэлзэж байна. Энэ бол нэг их ажлын хэсэг яваад шалгаад байх шаардлага байхгүй асуудал шүү дээ. Ойлгомжтой. Энийг одоо тэр орон нутаг, сумдад хүрсэн сүлжээтэй банкаар дамжуулж өгөх нь ойлгомжтой. Ийм банк өнөөдөр манайд хэд байгаа билээ. Хоёрхон л байна. Тэгэхээр энэ сонгон шалгаруулалт явуулсан уу, үгүй юу гэдэг асуудлыг ярихад одоо энэ зайлшгүй тавигдах шаардлага бол энэ мөнгийг ард иргэдэд хүргээд өгчих сүлжээтэй тэр банк л орно. Нэг банк нь бол өндөр төлбөр хэлсэн юм байна. Үйлчилгээ хийхээс татгалзсан юм байна. Ингээд гарцаагүй хадгаламжийн банкин дээр оногдож гэж би ойлгож байгаа. Төрийн өмчийн оролцоотой банк энэ бараг зөв ч байх. Тийм учраас энэ дээр тэр хийж байгаа ажлынх нь явцтай одоо Байнгын хороон дээр танилцаад л юу яах хэрэгтэй. Явцын дунд чирэгдэл байна уу, их очерлуулж байна уу, ажлаа оновчтой биш зохион байгуулж байна уу гэдэг бол одоо анхаарах асуудал байх. Одоо байгаа энэ боломжиндоо тэр цэг салбараа ашиглаад яаж чирэгдэлгүй өгөх вэ, адаглаад өдөр өдрийн хуваарьтай, баг сумаар нь хуваарилаад нэг өдөр бүгдийг нь шавуулдаггүй цувуулж өгдөг ч байдаг юм уу, эсвэл бэлэн бус хэлбэрээр, тэр картанд нь мөнгийг нь хийчихдэг, дуртай үедээ өөрөө очоод картнаасаа мөнгөө авчихдаг ийм ийм хэлбэрүүдийг нэвтрүүлэх талаар анхаарах нь зүйтэй байх гэж би бодож байна. 

За ний нуугүй ярихад ерөөсөө энэ банк чинь бол одоо төрийн үйлчилгээг иргэдэд хүргэж байгаа. Зардал гарч л таарна шүү дээ тийм ээ. Тэгэхээр тэр гарах зардлыг нь төсөвт нь суулгаж өгөөгүй юм чинь тэр өгч байгаа мөнгөнөөс суутгахаас өөр арга зам одоогоор алга байна шүү дээ. Тэгэхээр бидний шийдэх асуудал юу байна вэ гэвэл хэрвээ 21 мянган төгрөгийг хүмүүсийн гар дээр бэлнээр нь өгнө гэвэл тэр мөнгийг ард иргэдэд хүргэж өгөх шаардлагатай тэр зардлыг нь тэр банкинд нь шийдэж өгөх хэрэгтэй. Энийг одоо ийм асуудал ингэж авч үзье гэж байгаа бол энэ төсвийн тодотголын үеэрээ яриад тэр зардал мөнгийг нь батлаад өгөх хэрэгтэй. Тэгээгүй тохиолдолд яах вэ иргэд өөрөө гар дээрээ авсан, төлдөг л учиртай. Ер нь ийм л жишиг байгаа шүү дээ. Өнөөдөр бид нар цалин 100 хувиар цалин тогтоогдсон. Гар дээрээ 100 хувь авдаггүй шүү дээ. Яадаг вэ шимтгэлээ төлдөг, татвараа төлдөг, үйлчилгээний хөлсөө төлдөг, тэгээд цалингаа авдаг шүү дээ. Тэгэхээр энэ жишгийг өөрчилье гэвэл одоо тэр шаардлагатай зардлыг нь тооцоод төсвийн тодотгол дээрээ авч үзэх нь зүйтэй гэж би одоо ийм санал хэлж байна. 

Д.Очирбат: - За Д.Оюунхорол гишүүн. 


Ч.Улаан: - Яасан минут тогтоосон, хэтэрсэн үү? Би одоо бас жаахан яримаар байсан. Минут хэтэрсэн үү? Намайг одоо ойрхон ойрхон нэр дуудаад байхаар чинь тэгж бодлоо шүү дээ. Ярьж болох уу?

Д.Оюунхорол: - Бид нар 2 сар хөдөө орон нутгаараа ажиллаад, бүх сумаар ороод, бас хэд хэдэн аймгаар ороод уулзалт хийж байхад энэ 21 мянган төгрөгийг олгохдоо хурааж авч байгаа 350 төгрөг, 536 ширхэг хувьцааг нэрийн данс нээхийн тулд авч байгаа 5 мянган төгрөгийг ямар хууль эрх зүйн орчныг үндэслэж авдаг вэ гэдэг асуултыг маш олон хүн асууж байсан юм. Тийм учраас бид өчигдөр бүлгийн хурал дээр энэ асуудлыг ярихад арай өөр тайлбар, өөр мэдээлэл өгсөн учраас энэ асуудлыг бас ойлгоогүй байсан. Тэгээд Монгол Улсын Засгийн газрын гарсан энэ тогтоол шийдвэрийг хараад энэ цаас бичгийг нь уншаад үзэхээр энэ нэг гарцын шийдвэр байгаад байгаа юм байна. Тийм учраас энэ асуудал бол өөрөө одоогийн байдлаар би Монгол Улсад үйлчилж байгаа Тэмдэгтийн хураамжийн тухай хуулийг зөрчиж байна гэж үзэж байгаа юм. Ер нь иргэдээс авах гэж байгаа бэлэн мөнгийг ямар ч байсан дангаараа Их Хурал оролцохгүйгээр энэ олон тэрбум төгрөгийн хөрөнгийн асуудлыг шийдвэрлэж байгаа нь өөрөө буруу. 

Сая Ч.Улаан сайд ярих шиг боллоо. Цалин тэтгэврийг тавихад иргэдээс хураамж авдаг шүү дээ гэж. Ер нь бол яг ийм цалингаа тавьсных нь төлөө чамаас хураамж гэж үйлчилгээний хураамж банк 300 төгрөг авч байна гэж ярьж байсан зүйлийг огт санахгүй байна. Тийм учраас арай ташаа мэдээлэл байх. Ер нь Монгол Улсын Засгийн газар энэ асуудлыг хэрвээ шийдэх гэж байгаа бол Улсын Их Хурал дээр тэмдэгтийн хураамжийн тухай хуульд нэмэлт, өөрчлөлт оруулаад энэ асуудлыг ярьсан бол бас нэг өөр асуудал. Угаасаа ингэж шийдээгүй байгаа учраас энэ асуудлыг Байнгын хороо анхааралдаа аваад тэгээд ажлын хэсэг байгуулаад шалгаад үнэхээр одоо хэдэн тэрбум төгрөгийг иргэдийн гар дээрээ бэлэн очих байсан мөнгөнөөс авсан юм. Энэ бол өнөөдөр нэг хоёр хүний, эсвэл хувь хүний асуудал биш. Ер нь бол цаашдаа ийм уламжлал тогтоод, төсвийн хуулийг зөрчсөн ийм асуудлууд гаргаад байх юм бол яах ёстой юм бэ? Засгийн газрын нэг гишүүн санаачилгаараа хэдэн банкныхантай нийлж гар хөлийн үсгээ зураад тэгээд ингээд төсвийн мөнгийг угаадаг ийм тогтолцоо руу орох юм бол энэ бол аягүй харамсалтай зүйл ээ. Тийм учраас Д.Арвин гишүүний энэ ярьж байгаа саналыг би зөв өө гэж бодож байгаа юм. Тийм учраас энэ асуудлыг асуулга тавих маягаар одоо Засгийн газарт энэ асуудалд албан ёсны хариу авах ёстой. Өнөөдөр ч гэсэн энэ хурал дээр энэ сайд нар ирж оролцох ёстой шүү дээ. Гар хөлийн үсгээ зураад үнэхээр энэ мөнгийг авсныгаа. Өчигдөр бүлгийн хурал дээр ярих л ёстой байсан шүү дээ. Ярьж чадаагүй байгаа нь өөрөө асуудал байна гэж ойлгож байна. Тийм учраас Ерөнхий сайдад асуулга тавьж энэ асуултад хариулт авах ёстой гэсэн ийм байр суурьтай байна. 

Д.Очирбат: - Д.Одбаяр гишүүн. Хууль зүйн байнгын хороон дарга.


Д.Одбаяр: - Тэгэхээр энэ иргэдэд хүргэж байгаа 21 мянган төгрөгийг түргэн шуурхай чирэгдэлгүй, тэгээд одоо бүрэн бүтнээр нь олгох асуудлыг ярьж байна л даа. Би зүгээр сая мэдээллийн дунд юу ойлгосон бэ гэхээр улсын төсвөөс нэг хүнд 21 мянган төгрөгийг олгохын тулд 100 төгрөг өгдөг юм, төлдөг юм гэж ойлголоо шүү дээ. Тэгээд бодоо үзэхээр 350-тайгаа нийлэхээр 21 мянга маань нэг хүнд 450 төгрөгийн зардлаар очиж байгаа юм гэж ойлгогдож байна. Тэгэхээр энэ маань хэр бодитой зардал вэ гэдэг дээр асуудал яриад байгаа юм байна л даа. Тэгэхээр энэ дээр холбогдох нөхдүүдээс нь тэр банкны улсуудаас бас мэдээлэл танилцуулга авах хэрэгтэй болно. Тэрийг ялгаж ямар төлбөр нь ямар хэмжээний, аль тэр хишиг мөнгийг тараахад зарцуулагдаад байгаа юм. Энийг нь ялгаж салгаж ойлгох ийм хэрэгтэй байгаа юм. Нэгдүгээрт. 

Хоёрдугаарт, энд нэг ийм юм харагдаад байгаа юм л даа. Засгийн газрын шийдвэр гарсан юм байна шүү дээ. Тэр нь энд бичсэнээр 4 сарын 27-н гэж байна. Тийм ээ. Гэрээгээ байгуулсан нь оны эхэнд юм байна. 1 сарын 19-ны өдөр гэрээ байгуулаад 350 төгрөг хураагаад 4 сар явчихсан. Тэгээд хууль номондоо хэр таарсан байдаг юм. 4 сарын 27-нд шийдвэр гарсан юм байна. Өөрөөр хэлэх юм бол энэ шийдвэр гарах хүртэлх хугацаанд хуримтлуулсан, хураасан тэр мөнгөн дүн, үйлчилгээний төлбөр гэж яриад байгаа. Мөн шийдвэр маань хууль зүйн хэр үндэслэлтэй гарсан юм. Энэний дараахь гэж хоёр салгаж үзэх шаардлагатай юм шиг харагдаад байгаа юм. Тэгэхээр энд бас нэг яах вэ гишүүд өөрсдөө ярьж байгаад шийднэ биз. Ажлын хэсэг байгуулж үзэх үү. Эхлээд танилцуулга, мэдээлэл, материал нэлээн цуглуулах уу. Энийг бас Байнгын хороон дарга өөрөө хэлэлцүүлээд шийднэ биз. 

Ер нь хоёр талын тийм асуудал байна. Нэг хэсэг нь бол яах аргагүй 4 сарын 27-н хүртэл Засгийн газрын шийдвэр гараагүй байхад, Засгийн газрын шийдвэргүйгээр хурааж авсан нэг мөнгөний дүн гарах гэж байна. Тэр бол яах аргагүй анхаарал нэлээн татах ёстой асуудлын нэг хэсэг нь л дээ. Нөгөө хэсэг нь бол хэрвээ 4 сарын 27-нд гарсан Засгийн газрын шийдвэр маань хуулийн үндэслэлтэй байвал тэр тогтоосон дүн нь өөрөө хэр бодитой вэ гэдэг дээр хандах ийм хоёр асуудал байгаа юм. Тийм учраас энийг нэлээн ултай суурьтай үзэх ёстой юм байна гэдэг ийм ойлголттой сууж байна. За баярлалаа. 

Д.Очирбат: - Ц.Даваасүрэн гишүүн. 


Ц.Даваасүрэн: - Тодорхой хэмжээний зардал гарч байгаа нь тодорхой. Тийм ээ. Ойлгомжтой. Тэгэхээр ажлын хэсэг гаргах нь бас буруу юм биш болов уу гэж бодоод байна л даа. Тэгэхээр энэ 100 яг юунд нь аваад байна вэ. Хүүхдийн мөнгө өгч байхад авч байсан юм уу, үгүй юм уу. Яаж тооцож явсан юм. Одоо энэ 21 мянгатай холбогдолтой бодитой ер нь ямар зардал гарах нь вэ гэдгийг бас тооцож үзээд тэгээд сая 4 сард жишээлбэл яг хэдийг шилжүүлж байв. Хичнээн хэмжээний хураамж авч байв. Яг тэр сар бүр 900 сая байна уу, үгүй юу гэдгийг нь нягталж үзээд тэр буцааж төвлөрүүлэх мөнгө энэ тэрээ гарсан зардлыг нь хасах маягийн ийм саналыг оруулж ирэхгүй бол болохгүй байх гэж бодож байна л даа. Тэгэхээр ажлын хэсэг гаргадагаараа гаргая гэсэн ийм бодолтой байна. Зүгээр ер нь яаж ч бодлоо гэсэн 350-ыг түрүүний Д.Арвин гишүүний хэлж байгаа тооцоогоор аваад үзэхээр нэг байгууллагын үйл ажиллагааны зардал 10-аад тэрбум болно гэж байхгүй л дээ. Ер нь 3.0 тэрбум байхад тэр чинь бүр хангалттай байж таараа. 1.0 тэрбумаас илүү зардал байна гэж юу байх вэ. Тийм үү. Тэгэхээр хэтэрхий бас шунажээ гэж надад харагдаад байна л даа. Тэгээд тэр бодитой зардлыг нь тогтоох. Тэгээд ямархуу хэлбэрээр олгох юм. Д.Оюунхорол гишүүний хэлж байгаа шиг тэмдэгтийн хураамжиндаа энэ банкны шимтгэлийг оруулж өгөөд тодорхой хэмжээ ер нь банкны зардалтай холбогдолтой болгоод нэгмөсөн цэгцлээд явах уу. Аль эсвэл төсөвтөө суулгаад явах уу, Ч.Улаан гишүүний хэлээд байгаа шиг. Тэгж нэг мөр цэгцэлсэн ийм саналыг оруулж ирэх ажлын хэсгийг би байгуулах нь зүйтэй байх гэж бодож байна. 

Д.Очирбат: - Р.Раш гишүүн саналаа хэлье. Тэгээд дуусаж байна. 

Р.Раш: - Би тэр 100 төгрөг. Энэ чинь тэтгэвэр, тэтгэмжээс тэртээ тэргүй авдаг тийм байх учиртай. Тэгээд тэрийг 21 мянгад тэгж туссан юм уу. Тэр чинь тэгээд давхар юм болоод байгаа юм уу. Тэтгэвэр тэтгэмжээс авдаг 100-г аваачиж тэрэнд бас хамтад нь жихээд ийм маягаар ойлгогдоод байна уу. Сайн ойлгохгүй ийм байна. Нэг. Энийг нэг тодруулж өгөөч. 

Хоёрдугаарт нь, зүгээр чирэгдэл бий юу гэхээр бий л дээ. Нэг цонхоор ухаандаа олон түмнийг тэгж л доо бухимдуулж байгаа юм бол хөдөө хотгүй байгаа. Энийг зайлшгүй анхаарах ёстой юу гэвэл анхаарах ёстой асуудал. Арилгах ёстой юу гэвэл арилгах ёстой асуудал. Тэр 100, 350 хоёр чинь ямар янзтай байна вэ гэдгийг ялгааг нь дахин нэг тодруулж хэлж өгөөчээ гэж. 

Д.Очирбат: - Надад байгаа энэ Монгол Улсын Засгийн газрын хуралдааны тэмдэглэл 4 сарын 27-ны өдрийн энэ хоёр яамны сайдын баталсан ийм тэмдэглэл байна. Энэ дээр 3.8-д нь хөдөлмөр халамж үйлчилгээний хэлтсүүдээс нийгмийн халамжийн тэтгэвэр, тэтгэмж, тусламж, хөнгөлөлтийн мөнгө авагчдад 100 төгрөгийн нэхэмжлэл сар бүрээр олгож байгаа.

За нөгөөх нь бол Хүний хөгжил сангийн хишиг, хувь олгосон файл хөрвүүлэлт, иргэний дансанд болон бэлэн бусаар шилжүүлсэн зардал, пост болон ATM-ээр үйлчлүүлсэн зардлууд дээр 350 төгрөг тус тусад нь авч байна гэсэн үг байгаа. Тийм учраас өнөөдөр анхны мэдээлэл хийсэн. Тэгээд энэтэйгээ холбогдуулаад ажлын хэсэг дээрээ бас энийгээ нягтлан үзэж, дээрээс нь ажлын хэсэг энийгээ бас нягталж үзэх шаардлага байна уу гэж бодож байгаа юм. Жишээлбэл одоо энэ Хүний хөгжлийн сангийн мөнгө төгрөгийн үлдэгдэл хэд байдаг юм. Үлдэгдэл мөнгөнөөс хүү хэдийг тооцож болох ёстой юм. Тэр үлдэгдэл, банкинд байгаа үлдэгдлийн мөнгө хүү тооцсон тэр мөнгөөрөө 21 мянган төгрөгөө яг иргэнийхээ гар дээр 21-ийг өгнө гэсэн бол өгч л байх ёстой гэж Их Хурлын гишүүд үзээд байгаа байхгүй юу. 
Тийм учраас өнөөдөр би та бүхэнд энэ ажлын хэсэг байгуулах энэ тогтоолын төслийг танилцуулъя. Монгол Улсын Их Хурлын тухай хуулийн 21 дүгээр зүйлийн 21.5 дахь заалтыг үндэслэн ТОГТООХ нь: 
Нэг. Нийгмийн халамжийн тэтгэвэр, тэтгэмж, мөнгөн тусламж, дэмжлэг болон хүний хөгжил сангийн хишиг хувийг иргэдэд олгох, үйлчилгээ үзүүлэхдээ банкны үйлчилгээний хураамжийг иргэн өөрөө хариуцах, Засгийн газрын тогтоолтой холбогдолтой буюу хуулийн хэрэгжилтийг хэрхэн.. Дараа нь.. Энэ тогтоол дээрээ ярих гэж байна уу. Тиймээ. Энэ бол төсөл. За...

Д.Одбаяр: - Тогтоол одоо ингээд, тогтоол төсөл маягаараа хэвлэл мэдээллийн хэрэгслээр тарах нь л дээ. Тийм учраас энэ тогтоол дээр анхаарах юмнууд байгаад байгаа байхгүй. Одоо ухаандаа сая би юу гэж ойлгосон бэ гэхээр Засгийн газрын тогтоол гараагүй тэмдэглэл гарсан байна шүү дээ. Тэгэхээр тогтоол гарсан юм шигээр явж байна. Тийм. Хураамж уу, шимтгэл үү гэдгийг нь бид нар дараа нь ярьж байгаад засах ажил гарах нь байна. Хоёр дахь тогтоолын төсөл дээр тэр үг хэллэгийн талаар анхаарах зүйлүүд байгаа учраас зүгээр энэ ажлын хэсэг Байнгын хороон дарга байгуулна гэж байгаа бол байгуулаад тогтоолыг эцсийн байдлаар гарсных нь дараа зарлах хэрэгтэй байх. 
Тогтоол дээр энэ дотор танилцуулна уу гэсэн үг явж байгаа байхгүй юу. Тогтоол маань одоо тэгэх ингэх гэж нөгөө юмаар дуусгах ёстой. Тийм учраас төслийн хэмжээнд байгаа тогтоолыг найруулчихаад тэгээд хэвлэлийнхэнд яасан нь дээр байх гэж бодож байна. Цаг хугацаа их бага байсан байлгүй. Тийм их найруулга муутай байна. 
Д.Очирбат: - За ойлголоо. Тэр их зөв санал байна. Редакцийн санал байна. 
Д.Арвин: - Тэгэхдээ ийм байна шүү дээ Д.Очирбат гишүүн ээ. Одоо ингээд 10 сараас эхлээд дахиад 350 төгрөгийг авахгүй байх нөхцөлийг Засгийн газарт одоо Байнгын хорооноос бичиг явуулах хэрэгтэй шүү дээ. Одоо 10 сараас дахиад л 350-ыг нь авахуулахгүй байх ийм...
Д.Очирбат: - Тогтоолоо үдээс хойш гаргачихна шүү дээ. Дараагийнх нь бол тэр 350 төгрөгийг одоо зогсоогоод, 21 мянган төгрөгөө иргэддээ өгөх ийм боломжийг бүрдүүлэх талаар тогтоол. Их Хурлынхаа төслийг эргэж ажлын хэсэг дээрээ, Байнгын хороон дээр ярилцаж байгаад та бүхэндээ эргэж танилцуулаад тогтоолоо баталчихъя. Энийг дэмжиж байгаа гишүүд. Энэ тогтоолын төслийг дэмжиж байгаа гишүүд гараа өргөнө үү. Тогтоол гаргая гээд. 

10-аас 10. 

За олонхиороо дэмжиж байна. Өнөөдрийн хуралдаанд хүрэлцэж ирсэн та бүхэнд баярлалаа. 
Хуралдаан 11 цаг 45 минутад өндөрлөв.

Соронзон хальснаас хянаж буулгасан:


ХУРАЛДААНЫ ТЭМДЭГЛЭЛ 

ХӨТЛӨГЧ

